
Om denne boka

Nyinnflytta i skummelt hus

Selma og familien har flytta inn i eit gammalt hus. Men Selma orkar ikkje vere åleine i huset. For der er det merkelege og ukjende lydar, og det skjer uforklarlege ting. Selma får vere i fred i hagen. Så dukkar Anna opp, ei jente Selma gjerne vil bli kjend med. Men kven er no denne Anna? Og kva løyndommar er det mor til Selma ber på? Boka er del av GRØSS OG GRU – ein ny grøssarserie for ungdom, utvikla i samarbeid med Leser søker bok.


Laura Djupvik

Den andre søstera

[image: Image]
Oslo 2018


1

Vi har køyrt i tre timar.

Bilen er varm, sola steiker.

Mamma har ikkje sagt noko på fleire mil.

Ida opnar vindauget.

Mamma seier at ho skal lukke det.

Ida seier at det er varmt.

Mamma seier ho kan skru på kaldare luft.

Slik held dei på.

– Du sa at huset låg eit stykke utanfor byen!

No er vi langt ute på landet, seier Ida.

Eg sit midt i baksetet.

Eitt og anna hus dukkar opp.

Lurer på kva slags hus vi skal bu i.

Her er mest jorde og skog.

Vi er midt ute i øydeland!

– Sjå rett fram, Selma, elles blir du bilsjuk,

seier mamma.

Det er sant, eg er alt kvalm.

Eg festar blikket på flyttebilen som ligg på vegen framfor oss.

Ida skrur kaldlufta på fullt.

Eg orkar ikkje høyre alt mamma og Ida seier der

framme. Dei kranglar.

Eg har høyrt denne krangelen før.

– Kvifor må eg flytte frå alle vennene mine?

spør Ida.

– Vi sparar mykje pengar på å flytte.

Eg hadde altfor mykje gjeld.

Eg er jo åleine med dykk.

Mamma sukkar litt.

– Så arva eg dette huset.

Ho mumlar noko om ein død onkel.

Ida gjespar og strekker beina.

Jorda er enorme. Eg ser knapt enden på dei.

Åkrane er fulle av gult korn.

Store, kvite gardshus og raude låvar.

Høyballar og traktorar.

*

Eg må ha sovna.

Bilbeltet strammar over brystet.

Eg set meg sakte opp.

Ute er alt annleis.

Åkrar og låvar er bytte ut med varehus

og store, flate bygg.

Mange bilar har stansa ved ei vegkro med raude

vimplar. Men vi suser vidare.

Snart tar vi av frå hovudvegen.

Vi køyrer opp ei bratt stigning.

Mamma girar ned.

Vi køyrer over ei gammal bru.

Brua kryssar ein mørk dal.

Eg ser inga elv der nede.

Endeleg rettar vegen seg ut, og alt blir flatt.

Husa ligg tett i tett langs vegen no.

Alle er kvite og lyse og like store.

Bak dei er det endå fleire hus.

Er det eit slikt hus vi skal bu i?

Eg kjenner det boblar i magen.

Flyttebilen stansar midt i vegen der framme.

Mamma går ut og vinkar til sjåføren.

Ho snur ryggen til dei kvite husa.

No peikar ho mot den andre sida av vegen.

Eg snur meg dit ho peikar, har vondt i magen.

Eit lite, brunt hus.

Huset ligg heilt for seg sjølv.

Kvalmen veltar fram i meg.

Eg opnar bildøra, held meg for munnen.

– Går det bra, Selma, spør mamma.

Eg nikkar.

– Berre litt bilsjuk.

Eg tvingar meg til å sjå på huset på nytt.

